
[bookmark: _Hlk214282377]    1. Անհրաժեշտությունը - «Հայաստանի Հանրապետության կառավարության 2026 թվականի մարտի 26-ի N 387-Լ որոշման մեջ լրացում և փոփոխություններ կատարելու մասին Կառավարության որոշման նախագծի (այսուհետ՝ նախագիծ) ընդունումը պայմանավորված է Կառավարության 2026 թվականի մարտի 26-ի «Խաղող վերամշակող տնտեսավարողների աջակցության ծրագիրը և դրա շրջանակներում բյուջետային երաշխիքների տրամադրման կարգը հաստատելու մասին» N 387-Լ որոշման (այսուհետ՝ որոշում) կիրարկման հետ կապված խնդիրը վերացնելու և պայմանները բարելավելու անհրաժեշտությամբ։
2. Ընթացիկ իրավիճակը և խնդիրները – Որոշմամբ հաստատված N 2 հավելվածի 9-րդ կետով սահմանված է, որ այն դեպքում երբ տրամադրվող բյուջետային երաշխիքի շրջանակներում շահառուի կողմից ստանձնած վարկային պարտավորությունների չկատարման արդյունքում ՖԿ-ի կողմից գրավադրված գույքի նկատմամբ իրականացվում է իրացման գործողություն, ապա գույքի իրացման արդյունքում առաջացող գումարն առաջնային կարգով ուղղվում է բյուջետային երաշխիքներով ապահովված պարտավորությունների մարմանը։ Նշված ձևակերպումը հակասում է բյուջետային երաշխիքի հատկացման տրամաբանությանը։
Վարկային միջոցների վերադարձման ռիսկերը կանխելու նպատակով ՖԿ-ները տրամադրված վարկային միջոցների համար, որպես ապահովման միջոց գրավադրում են վարկառուին պատկանող համարժեք չափի գույք։  Որոշմամբ սահմանված կարգավորմամբ, եթե վարկառուի կողմից ստանձնած վարկային պարտավորությունների չկատարման դեպքում իրականացվում է գրավադրված գույքի իրացման գործողություն, ապա դրա արդյունքում առաջացած գումարն առաջնային կարգով ուղղվում է բյուջետային երաշխիքներով ապահովված   պարտավորությունների մարմանը։ Ստացվում է, որ ՖԿ-ները հնարավորություն չեն ունենում ամբողջությամբ կամ մասամբ վերականգնելու  վարկառուին տրամադրած ֆինանսական միջոցները և այդ ռիսկից խուսափելու նպատակով հրաժարվում են ծրագրին մասնակցությունից։     
Մյուս կողմից, N 2 հավելվածի 16-րդ կետով՝ բյուջետային երաշխիք տրամադրելու մասին միջնորդությունն ստանալուց հետո Ֆինանսների նախարարության կողմից քննարկման և որոշման կայացման համար սահմանվել է 14 աշխատանքային օր, որը հնարավոր է կրճատել գործընթացն արագացնելու նպատակով։
3. Կարգավորման նպատակը և բնույթը – Նախագծով առաջարկվում է սահմանել, որ՝
-  բյուջետային երաշխիքների հիման վրա վճարման պահանջ կարող է ներկայացվել վարկի գծով 90 օր և ավելի ժամկետանց պարտավորությունների առկայության դեպքում՝ մինչև բյուջետային երաշխիքի ժամկետի լրանալը,
- այն դեպքում, երբ տրամադրվող բյուջետային երաշխիքի շրջանակներում շահառուի կողմից ստանձնած վարկային պարտավորությունների չկատարման արդյունքում ՖԿ-ի կողմից գրավադրված գույքի նկատմամբ իրականացվում է իրացման գործողություն, ապա գույքի իրացման արդյունքում առաջացող գումարի ՖԿ-ի կողմից հատկացված վարկի գծով գոյացած պարտավորությունների ծավալի գերազանցող մասն ուղղվում է վարկի բյուջետային երաշխիքով ապահովված մասի մարմանը,
- Ֆինանսների նախարարության կողմից բյուջետային երաշխիք տրամադրելու մասին միջնորդությունն ստանալուց հետո քննարկման և որոշման կայացման համար սահմանված 14 աշխատանքային օրը փոխարինվում է 10 աշխատանքային օրով։
4. Նախագծի մշակման գործընթացում ներգրավված ինստիտուտները և անձինք – Նախագիծը մշակվել է Էկոնոմիկայի նախարարության կողմից ՖԿ-ներից ստացված առաջարկությունների հիման վրա: Նախագծի մշակմանն այլ  ինստիտուտներ և անձինք չեն մասնակցել: 
5. Ակնկալվող արդյունքը – Նախագծի ընդունման արդյունքում կլուծվի բյուջետային երաշխիքի տրամադրման հետ կապված խնդիրը և կկրճատվի բյուջետային երաշխիքի տրամադրման ժամկետը։
6. Ներկայացվող հարցի կապակցությամբ լրացուցիչ ֆինանսական միջոցների անհրաժեշտությունը և Հայաստանի Հանրապետության պետական բյուջեի եկամուտներում և ծախսերում սպասվելիք փոփոխությունները – Նախագծի ընդունման դեպքում պետական բյուջեի եկամուտներում ու ծախսերում փոփոխություններ չեն առաջանում։
    7. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026 թվականների ծրագիր, ոլորտային և/կամ այլ ռազմավարություններ - Սույն որոշման նախագիծը բխում է Կառավարության 2021 թվականի նոյեմբերի 18-ի N 1902-Լ որոշումով հաստատված Հայաստանի Հանրապետության կառավարության 2021-2026 թվականների գործունեության միջոցառումների ծրագրի Էկոնոմիկայի նախարարության բաժնի «9.4 Ագրոպարենային արտադրանքի իրացման և արտահանման խթանում» միջոցառման «Հումքի մթերման գործընթացին, կոնյակի ու կոնյակի սպիրտի արտահանմանն աջակցություն, ինչպես նաև գինեգործության ու կոնյակագործության արտադրության խթանման արդյունքում առաջիկա 5 տարիներին հումքի մթերման և թողարկվող արտադրանքի ծավալների ավելացում մինչև 50 %-ով կամ տարեկան շուրջ 10%-ով» ակնկալվող արդյունքից (հղում՝  https://www.arlis.am/Annexes/6/2021_N1902hav.1.pdf,  227-րդ էջ)։


